Verkefnabanki − Kafli 11. Atvinnulíf


11 Atvinnulíf

Markmið: Að nemendur þekki til vinnumarkaðar, atvinnuleysis og orsaka þess á einstakling, jafnrétti á vinnumarkaði, kynjakvóta og starfsanda.

Verkefni 1
Erlend áhrif á vinnumarkað
A. Skráðu niður framleiðsluland stærri hluta sem þú hefur keypt nýlega (á síðustu mánuðum eða árum). Hvað keyptir þú og hvað af því var framleitt innanlands? 

Gerðu sams konar könnun á matvörum sem fjölskyldan kaupir, t.d. yfir einn dag eða heila viku. 

Myndi það hafa áhrif á vinnumarkaðinn hér á landi ef Íslendingar hæfu hvalveiðar að nýju?

Hvernig getur hagvöxtur eða samdráttur annars staðar, til dæmis í Japan, haft áhrif á efna​​hags​lífið hér?

Verkefni 2

Þensla, stöðugleiki eða atvinnuleysi
Kannaðu atvinnuástand í heimabyggð þinni og búðu til lista yfir stærstu fyrirtækin, framleiðslu og/eða breytingar sem hafa orðið á vinnumarkaðinum síðustu 5-10 árin. 

A. Er þensla, stöðugleiki eða samdráttur í atvinnulífinu? 



B. Hvaða afleiðingar hefur ástandið haft á heimabyggðina? (Taktu t.d. viðtal við fólk sem þekkir vel til atvinnuástandsins).

Verkefni 3

Hringrás atvinnuleysis 

Ímyndum okkur að til sé þorp sem heitir Stöðvarvík og þar búi 1500 manns. Flestir vinna í fisk​verkunarstöð staðarins eða um 1000 manns. Fiskverkunin hefur verið rekin með tapi mörg undanfarin ár. Nú er svo komið að eigendurnir hafa ákveðið að hætta rekstri og segja öllu starfsfólki upp. 

a) Hvað verður um tekjur þeirra sem missa vinnuna? 

b) Hvað verður um verslanirnar í Stöðvarvík? Hvað getur gerst hjá þeim sem vinna þar?

c) Mörg smærri fyrirtæki í sveitarfélaginu lifa af því að selja fiskverkuninni vörur og þjónustu. Hvað verður um þau?

d) Hvað verður um skatttekjur sveitarfélagsins? Hvernig mun það geta sinnt lögboðnum verkefnum?
e) Útskýrðu af hverju atvinnuleysi í Stöðvarvík muni aukast um meir en þessa 1000 sem var sagt upp í fiskverkunarstöðinni.

Verkefni 4

Ungt fólk og atvinnuleysi

Leitaðu upplýsinga um eftirfarandi atriði (t.d. hjá atvinnuvinnumiðlun sveitar​félagsins, verkalýðshreyfingunni eða hjá öðrum):

A. Hverjir eiga rétt á dagpeningum (atvinnuleysisbótum)?

B. Af hverju lendir ungt atvinnulaust fólk oft utan við kerfið?

C. Hvaða reglur gilda fyrir útreikninga á atvinnuleysisbótum?

Verkefni 5

Lítið reiknisdæmi (tölurnar eru nokkuð við aldur)

Ímyndum okkur að Kristín hafi 145.000 krónur í tekjur á mánuði þegar hún missir vinnuna. Hún býr ein og hefur engan á framfæri sínu. 

A. Reiknaðu út atvinnuleysisbætur sem Kristín fær miðað við að hún fái greitt fyrir 26 daga á mánuði. 

B. Við skulum gera ráð fyrir að Kristín hafi að meðaltali þurft 90.200 krónur á mánuði til að framfleyta sér. Neyslan var:

	Matvörur:
	11.010

	Drykkjarvörur og tóbak
	3.670

	Föt og skór
	4.700

	Húsgögn, heimilisvörur
	6.080

	Húsaleiga, hiti og rafmagn
	27.590

	Heilbrigðisþjónusta
	2.540

	Ferðakostnaður
	16.170

	Tómstundir og námskeið
	9.600

	Aðrar vörur og þjónusta
	8.884


Kristín verður sem sagt að spara. Hvernig fer hún að því?
Verkefni 6

Forgangur á vinnumarkaði

Umræður. Hverjir eiga að hafa forgang á vinnumarkaði?

A. Ríkið ætti að tryggja öllu ungu fólki vinnu því það er mikilvægt að það komist inn á vinnumarkaðinn. Hætt er við að ungt fólk sem kemst ekki inn á vinnumarkaðinn verði utangátta í samfélaginu og lendi í afbrotum, fíkniefnum og alls kyns rugli. Eldra atvinnulaust fólk er ekki í sömu hættu, það hefur komið sér vel fyrir í sam​félaginu, lifir eðlilegu lífi og kemst vel af á opinberum styrkjum.

B. Atvinnulausir á milli fimmtugs og sextugs ættu að hafa forgang á vinnumarkað​inum. Ríkið verður að sjá til þess að þetta fólk fái vinnu því þessi aldurshópur hefur nánast enga möguleika á að útvega sér starf sjálfur. Atvinnurekendur líta vanalega ekki við atvinnulausum einstaklingum yfir fimmtugu. Ungt fólk hefur miklu meiri möguleika á að útvega sér starf sjálft. Það hefur heldur ekki gott af því að fá allt upp í hendurnar fyrirhafnarlaust. Þetta unga fólk verður að læra að bjarga sér upp á eigin spýtur.

C. Nú á dögum er hreinlega ekki pláss fyrir alla á vinnumarkaðinum. Tæknin hefur útrýmt mörgum störfum og fleiri störf munu hverfa í framtíðinni. Við verðum bara að horfast í augu við að það eru alltaf einhverjir sem lenda í því að verða atvinnu​lausir. Ef fólk getur ekki sætt sig við að lifa á lámarksbótum þá verður að skipta þeim störfum sem finnast milli einstaklinga. Styttri vinnutími myndi einnig leiða til þess að allir hefðu vinnu. Fjögurra daga vinnuvika væri ágæt byrjun til að ná mark​miðinu um að útrýma atvinnuleysi.

 D. Hvaða skoðun varð ofan á og af hverju?
Verkefni 7

Atvinnuleysi í heimabyggð

Leitaðu að upplýsingum um atvinnuleysi í sveitarfélaginu þar sem þú býrð eða ert skráð(ur) með lögheimili í. Berið atvinnuleysis​tölur sveitarfélaga saman.  

A. Hvað eru margir atvinnulausir og hversu hátt er hlutfallið?

B. Hvernig skiptist atvinnuleysið milli kyns og aldurs?

Berðu saman þínar tölur við tölur fyrir allt landið. Útskýrðu hugsanlegan mun á tölunum.
Verkefni 8

Alþjóðlegt atvinnuleysi 

Leitaðu upplýsinga (á Netinu) um atvinnuleysi í mismunandi löndum og berðu tölur​nar saman. Hvar er mesta atvinnuleysið? En minnsta? Hverjar gætu ástæðurnar fyrir þessum mun verið?

Verkefni 9

Atvinnuleysi og samfélagið

A. Hvaða áhrif hefur hátt hlutfall atvinnuleysis á samfélagið? 

B. Gætir þú hugsað þér að vera atvinnulaus ef atvinnuleysisbætur yrðu hækkaðar verulega og engin kvöð væri um að þú þyrftir yfir höfuð að vinna. Rökstyddu kosti og galla við fyrirkomulagið.

C. Hvaða ástæður gætu verið fyrir því að atvinnuleysi er yfirleitt hærra meðal kvenna en karla? Af hverju er erfiðara fyrir konur en karla að fá vinnu? 

D. Hvað finnst þér um notkun kynjakvóta við ráðningar í störf? Á hann rétt á sér? Er ekki bara verið að mismuna körlum með honum?

Verkefni 10
Lestu greinina um erlent vinnuafl á bls. 256 í kennslubók. 

a) Eru einhverjir kostir eða gallar sem fylgja því að fá erlent vinnuafl til Íslands? Rökstyddu svarið. 

b) Hvaða kostir og gallar fylgja því fyrir t.d. austantjaldslöndin að fólk þaðan flykkist yfir á vinnumarkaðinn á Vesturlöndum?

c) Á að setja hömlur á ferða- og atvinnufrelsi fólks? Rökstyddu svarið. 

Verkefni 11
Gerðu smá greiningu á þeim vinnustað sem þú vinnur á núna eða einhverjum af þeim vinnustöðum sem þú hefur unnið hjá (skólinn telst líka vinnustaður).

a) Hvað vinna margir við fyrirtækið?

b) Hvernig er verkaskiptingin innan fyrirtækisins (hver gerir hvað?)

c) Hvernig er kynskipting meðal starfsfólks?

d) Gegna karlar og konur sams konar störfum eða hafa kynin ólík verkefni innan fyrirtækisins?

e) Hvernig er kynskipting meðal stjórnenda fyrirtækisins?

f) Er mikill launamunur milli kynja hjá fyrirtækinu eða hafa karlar og konur svipuð laun?

g) Ef það er launamunur milli kynja hjá fyrirtækinu, reyndu að komast að því af hverju sá munur stafar. Á hann sér eðlilegar skýringar eða er um duldar yfirborganir að ræða?

h) Hvernig er snyrtiaðstaðan (klósett, bað, skápar, búningsherbergi)?

i) Hvernig er umhverfið á og umhverfis vinnustaðinn? Hefur fyrirtækið lagt út í einhvern kostnað við að fegra umhverfið? Er starfsfólk ánægt með vinnuumhverfið?
Verkefni 12
Stofnun fyrirtækis

Margir hafa áhuga á að stofna eigið fyrirtæki. 

a) Hvaða ástæður eru gefnar upp í kennslubók um af hverju fólk vill stofna eigið fyrirtæki. 
b) Gætir þú hugsað þér að stofna fyrirtæki? Af hverju/af hverju ekki?
c) Hvernig stjórnandi ert/værir þú?

d) Sökum manneklu eru mörg fyrirtæki farin að ráða unglinga í grunnskóla sem yfirmenn/vaktstjóra í verslunum og víðar. Hvað finnst þér um það?
Verkefni 13

Hverjir eiga að hafa hæstu launin?

A. Fylltu út töfluna

	
	Já
	Nei

	Læknar eiga að hafa hærri laun en rútubílstjórar
	
	

	Langskólagengið fólk á að hafa há laun vegna námsskulda 
	
	

	Góðir kennarar eiga að hafa hærri laun en lélegir kennarar
	
	

	Yfirmenn ættu að hafa 3 til 5 sinnum hærri laun en annað starfsfólk
	
	

	Öskukarlar eiga að hafa há laun vegna mikilvægi starfsins 
	
	

	Einhæf störf sem fáir vilja vinna ættu að vera vel launuð
	
	

	Allir ættu að hafa sömu laun því öll vinna er jafn nauðsynleg 
	
	

	Erfiðsvinna ætti að vera betur borguð en skrifstofuvinna
	
	

	Prófessor ætti að hafa hærri laun en tannlæknir
	
	

	Andleg störf ættu að vera betur borguð en líkamleg störf
	
	

	Karlar ættu að þéna meir en konur því þeir framfleyta yfirleitt
fjölskyldunni
	
	

	Eigendur fyrirtækja ættu að þéna vel vegna áhættunnar sem þeir taka
	
	


B. Berðu svörin þín saman við svör nokkurra annarra einstaklinga (vini, bekkjarfélaga).

C. Hvað á að leggja áherslu á við ákvörðun launa. Notaðu eftirfarandi atriði til að raða fólki í launaþrep: Ábyrgð, menntun, hættuleg vinna, líkamlegt erfiði, andlega slítandi, einhæfni, eftirspurn eftir fagþekkingu, óþægilegur vinnutími, mikil ferðalög, starfsreynsla. 

Verkefni 14

Kröfur samfélagsins til fyrirtækja
Kynntu þér tvö til þrjú af eftirtöldum atriðum á Netinu og skrifaðu stutta lýsingu:

a) Vinnueftirlit ríkisins
b) Stofnun fyrirtækja
c) Hollustuvernd ríkisins
d) Jafnréttisstofa/jafnréttismál
e) einelti á vinnustöðum

f) konur sem yfirmenn

Verkefni 15

Sammála – ósammála?

A. Settu kross í viðeigandi reit.

	
	Já
	Nei

	Á vinnustað skipta góðir vinnufélagar mestu máli.
	
	

	Ég vildi að ég þyrfti aldrei að vinna.
	
	

	Það á að hvetja karla að sækja um dæmigerð „kvennastörf“ og konur um dæmigerð „karlastörf“.
	
	

	Það er óþægilegt fyrir karla að hafa konu sem yfirmann.
	
	


B. Færðu rök fyrir vali þínu.
Verkefni 16

A. Er menntun og þekking það mikilvægasta til að geta  spjarað sig vel í viðskiptalífinu?

B. Heldur þú að það sé mikill munur á körlum og konum sem stofna eigið fyrirtæki? Rökstyddu svarið
Verkefni 17

Nefndu dæmi úr eigin lífi eða annarra sem þú þekkir um siðferðislegar klemmur á vinnustað, einelti, lélegan „móral“ eða skort á samstöðu milli vinnufélaga.

Verkefni 18

Hvaða skyldur hafa atvinnurekendur? Nefndu dæmi þar sem þú eða einhver sem þú þekkir hefur orðið var við atvinnurekanda sem uppfyllti ekki skyldur sínar.

Verkefni 19
Skoðaðu töflu 11.8. á bls. 272 í kennslubók.
Hvað segir þessi tafla okkur um vinnumarkaðinn á Íslandi?

Hvar er hlutfall fólks í sjálfstæðum atvinnurekstri hæst/lægst? Af hverju heldur þú að það sé? Leitaðu upplýsinga um vinnumarkaði í þessum löndum og berðu þá saman við þann íslenska.

Verkefni 20
Viðhorf til jafnréttis
Skoðaðu tölur Hagstofunnar um Konur og karla (frá 1994 og 1997). Þú finnur þessar tölur/smábæklinga á Netinu á vef Hagstofu Íslands. Heldur þú að viðhorf til jafnréttis sé að breytast meðal jafnaldra þinna? Heldur þú að það sé mikilll munur á þínum viðhorfum til jafnréttis og kynslóðarinnar fyrir ofan þig (fólki sem er u.þ.b. 20–30 árum eldra en þú)?

Verkefni 21

Hvernig verður íslenskt samfélag árið 2050 út frá:
a) jafnréttismálum 

b) vinnumarkaði?

(þú getur fundið margar heimildir um þetta, m.a. á vefsíðu Samtaka atvinnulífsins/Capacent-Gallup)

